
TEMA IV: ARTE ROMANA
Existen no noso país numerosas evidencias da civilización romana, non soamente en forma de restos materiais, senón mesmo na nosa lingua, nos nomes dos nosos pobos e no trazado dos camiños.

Os restos romanos esténdese por boa parte do continente europeo, o norte de África e mesmo territorios de Asia. Son pegadas dunha importante civilización que chegou a dominar un territorio que convertía o mar Mediterráneo nun mar interior ao que lle chamaron mare nostrum.

Este extenso territorio estaba organizado en cidades e provincias e gobernado desde Roma, comunicándose todo el a través dunha complexa rede de estradas.

IV.1. O Imperio Romano

Roma comezou o seu desenvolvemento no século VI BC como cidade fundada polos etruscos, civilización que daquela ocupaba boa parte da península italiana, contemporánea á Grecia arcaica. Pero a cidade de Roma pronto iniciou unha política imperialista que tiña como finalidade a conquista e o dominio dos territorios veciños. Fíxose có dos etruscos e logo foron incorporando os demais da península italiana, continuando a súa expansión polo Mediterráneo; primeiro conquistando a zona Leste e dominando Grecia e Exipto, e despois disputando a zona Oeste aos cartaxineses.
A etapa de maior esplendor da civilización romana coincide co período coñecido como Alto Imperio (séculos I a C -III d C). A Roma de esta época é un conglomerado de territorios, pobos e culturas diferentes que esixe un importante número de funcionarios e un poderoso exército para o seu control e administración. As formas políticas foron evolucionando e nestes momentos a figura do emperador concentra os máximos poderes, aínda que os cidadáns participan nas institucións a través dos comicios segundo a súa categoría social. A sociedade romana está organizada de forma xerárquica: a orixe familiar, a riqueza e a liberdade individual son os parámetros ordenadores (patricios/plebeos; ricos/pobres; libres/escravos). A cidade convértese na célula básica de ordenación social e administrativa e,  alí onde non existían, os romanos fúndanas de novo. 

A riqueza do imperio estaba baseada na masiva explotación dos recursos dos territorios conquistados e unha numerosa man de obra gratuíta formada por moreas de escravos. Cando a partir do século III d. C cesan as conquistas territoriais, e con elas a fonte maioritaria de obtención de escravos, comeza o seu declive e terá que ser dividido en dous imperios ( Oriental e Occidental) para poder controlar mellor o territorio. Aínda así, as dificultades medran e no século V os pobos situados na fronteira norte do territorio, aos que  romanos denominaban bárbaros, invaden o Imperio Occidental e comezan unha serie de disputas entre eles polo dominio dos antigos territorios romanos que dará lugar a formación de diferentes estados.

Na época de decadencia do Imperio, medra dentro del unha ideoloxía relixiosa que consigue organizar a grupos numerosos de poboación e supón unha ameaza para o poder imperial porque negan o culto ao emperador: son os cristiáns. As autoridades romanas perseguen esta práctica relixiosa, dictaminan condenas masivas a morte para que sirvan de escarmento, pero cada vez os cristiáns fanse mais fortes dentro da decadente sociedade romana. No século IV o emperador Constantino  concede a liberdade relixiosa, co Edicto de Milán, e os cristiáns poden saír da clandestinidade para practicar libremente a súa relixión. Ao final, mesmo os propios emperadores abrazan o cristianismo converténdoo en relixión oficial do Estado.
IV.2. A herdanza artística de Roma

Os romanos recollen as tradicións culturais das civilizacións máis evolucionadas a medida que se van facendo cos seus territorios. Por iso se algo define a arte romana vai ser o seu eclecticismo.

Dos etruscos incorporan o uso do arco e a bóveda nas estructuras arquitectónicas, a cultura funeraria, o retrato e a técnica de traballar o bronce. 

Dos gregos,  utilización das ordes arquitectónicas e a estatuaria, tamén o trazado das cidades en retícula da época helenística.

O mérito dos romanos foi saber adaptar as tradicións doutras civilizacións ás súas necesidades, desenvolvendo un estilo persoal que difundirán sobre todo polo Occidente do imperio.

Son un pobo pragmático e buscan solucións técnicas para as necesidades de construcción de cidades, nas que hai que levantar edificios para a súa administración e goberno. A utilidade vai ser para eles unha das finalidades básicas nas realizacións plásticas, pero tamén se han de servir das artes para propagar o poder de Roma e impoñer a súa organización social.

IV.3. Contribución romana ás artes

O legado máis importante de Roma está no campo da arquitectura. A mentalidade pragmática dos romanos vai idear un modelo de cidade baseado nos deseños helenísticos e na organización dos campamentos militares que estenderá polos territorios occidentais. Nestas cidades levantadas de novo constrúense edificios públicos e infraestructuras. O foro é o seu centro neurálxico onde se desenvolve a función comercial e se sitúan os edificios institucionais. Estes edificios van responder a unha tipoloxía standart que se repite nas diferentes cidades e uniformiza o tipo de construcción en todo o territorio romano. 

A contribución romana as artes abrangue varios ámbitos, sobre todo relacionados coa arquitectura:

· Materiais

 Os romanos empregan indistintamente pedra e ladrillo na construcción, tamén mármores ou xaspes. Aproveitan o material máis abundante do lugar e non teñen ningún problema en mesturar diferentes materiais nun mesmo edificio, buscando a funcionalidade.

A medida que se conquistan territorios, a necesidade de construír rápido para impoñer neles as súas institucións e o seu dominio, lévalles ao emprego dun novo material barato e resistente que resulta da mestura de cal, area, pequenas pedras e auga: o formigón ou opus caementicium, que supón un grande avance na construcción. Este material tiña o inconveniente de non resultar moi estético, pero solucionábano recubríndoo con placas de materiais máis luxosos como mármores ou pedras diversas.
· Sistemas constructivos

Mesturan sistema abovedado e arquitrabado nun mesmo edificio e usan libremente o sistema das ordes gregas. Normalmente é a estructura abovedada a que ten función arquitectónica, mentres que os linteis cumpren unha función de complemento decorativo; usando todas as posibilidades de variación de columnas e capiteis nun mesmo recinto. Mesmo idean dúas novas ordes, unha máis austera, a toscana, e outra mais decorativa, a composta que incorporan as que copiaron dos gregos.
O aspecto máis destacado da contribución romana neste ámbito é o desenvolvemento do sistema abovedado coa creación da cúpula, bóveda semiesférica que utilizan para cubrir espazos circulares.

· Tipoloxías arquitectónicas
Idean edificios adaptados ás funcións para as que os precisan, baseándose noutras tipoloxías como as gregas. Nas súas cidades precisan edificios relixiosos, edificios institucionais, edificios para espectáculos....Tamén as infraestructuras necesarias para o bo funcionamento da cidade e o abastecemento.
· Concepto de espazo e de fachada

Os romanos son os verdadeiros creadores de espazo nas súas arquitecturas porque é o interior e o uso que del se fai o que condiciona a construcción. O deseño e o coidado dos interiores centran a maior atención dos seus arquitectos. Antes, no mundo grego concentraban o seu esforzo nos exteriores, neste sentido pódese dicir que a arquitectura comeza cos romanos. Tamén son eles os que organizan os edificios relacionando uns con outros na cidade e destacando a cara exterior onde está a porta de acceso, dándolle primacía sobre o resto do exterior; e dicir que os dotan de fachada.

· Tipoloxías escultóricas

A escultura romana vai mesturar as influencias gregas e etruscas para facer visible o poder e a grandeza de Roma en todo o territorio dominado. É dicir que van empregar a escultura como vehículo de propaganda do poder creando novas fórmulas para as mensaxes que pretenden transmitir: o relevo histórico e o retrato público.
IV.4. Algúns exemplos representativos do Alto Imperio
IV.4.1 Templo da Fortuna virilis
É unha obra do século I que responde ao tipo de templo de planta rectangular baseado nas formas gregas. Levántase sobre un podio, está construído en pedra e cun sistema arquitrabado. Nel emprégase orde xónica e presenta frontón e cuberta a dúas augas.

Aínda que recorda aos gregos no seu deseño, este é pseudoperíptero e ten un só pórtico de maior profundidade. Ademais soamente permite o acceso por unha das súas frontes, aparece o concepto de fachada, porque o uso do edificio require entrar nel. Os romanos están adaptando as formas gregas ás súas necesidades.
Semellante a este templo que está en Roma, é o coñecido como maison carrée erixido na Galia, pero neste caso a orde utilizada é corintia.

IV.4.2 O Panteón

É un templo dedicado a tódolos deuses romanos mandado levantar polo emperador Adriano. A súa tipoloxía é moi diferente ao anterior e constitúe unha obra relevante da arquitectura romana porque nela se desenvolve o sistema abovedado buscando monumentalidade.

Na súa estructura emprégase formigón, que despois se recubre con outros materiais como o mármore para obter un acabado máis luxoso. Coidase sobre todo o interior, un recinto circular cuberto cunha cúpula. Todo no edificio está subordinado ao mantemento da monumental cuberta. A porta de acceso á nave circular recibe un tratamento especial ao adosarlle un pórtico alintelado.

Fachada e cúpula son os dous achados da arquitectura romana presentes nel. Tamén a creación dun espazo interior, concibido como un cilindro coroado pola cúpula e iluminado polo grande óculo central.

Na construcción do edificio mesturan ladrillo e formigón e recobren estes materiais pobres con outr luxosos, mesmo colocan sobre a estructura da cúpula tellas de bronce.

O maior problema, ao que subordinan todos os elementos arquitectónicos, é o mantemento da cúpula: empregan nela os materiais mais lixeiros que coñecen para fabricar o formigón, diminúen o grosor a medida que se achegan ao centro oco, e utilizan recursos decorativos que alixeiran o seu peso. A base da cúpula coincide coas paredes cilíndricas da nave e distribúese o peso a través de arcos de descarga integrados no muro.

O interior do Panteón convertese nun espazo simbólico, centrípeto e estático que simboliza a Roma como centro do Imperio.

Esta será unha obra de referencia para artistas e estilos posteriores, converténdose en modelo de imitación e estudo sobre todo para os arquitectos do Renacemento e do Barroco.

IV.4.3. O Coliseo
Coñécese con este nome o anfiteatro Flavio mandado levantar por Vespasiano no século I d. C.

Combina arquitectura abovedada e arquitrabada e foi concibido para poder acoller 50.000 espectadores. Representa un tipo de arquitectura para espectáculos. Nestes recintos celebrábanse loitas de gladiadores e feras e mesmo se reconstruían batallas navais para darlle propaganda ás victorias romanas.
A súa forma é unha adaptación ás necesidades romanas das fórmulas gregas, como si fusionasen dous teatros pola escena. Pero, a diferenza dos gregos, os romanos constrúen un entramado para asentar a gradaría, o que lle permite levantar estes recintos en calquera lugar da cidade, sen depender do contorno xeográfico. Unha estructura de arcos e bóvedas organiza os corredores que comunican e soportan as gradas. O exterior adornase con linteis a modo de fachada cós que se busca unha finalidade decorativa e nos que se empregan as ordes clásicas. Os materiais son diversos e utilizados segundo as necesidades constructivas.

Os quilómetros de corredores que discorren polo seu interior estaban cubertos con bóvedas de canón e aresta e os distintos andares unidos por escaleiras.O espazo central é a area, onde se desenvolven os espectáculos gratuítos que formaban parte do control romano das masas.

A tipoloxía destes recintos aínda se conserva hoxe en día nas prazas de touros.
IV.4.4. O teatro de Mérida
É un recinto do século I  que sufriu unha reconstrucción no II. Está situado nunha provincia e realizado segundo os standart romanos.

En Roma o teatro deixa de ter o significado relixioso que tiña para os gregos e convertese en espectáculo. A tipoloxía está copiada do recinto grego, pero adaptada as necesidades romanas: ampliase a escena, porque  o mais importante sucede no escenario, e diminúese a metade a orchestra. A escena convértese nunha estructura arquitectónica que permite a entrada e saída dos actores e semella unha fachada.
Neste caso a cávea, ou gradaría, soamente ten cabida para 5000 espectadores, porque é un teatro de provincias, e nela había lugares destacados para as autoridades.

No caso deste teatro aproveitan o desnivel de terreo para apoiar as gradas e demostran o dominio do espazo na estructura dinámica da escena.

IV.4.5. O acueduto de Segovia
Obra do século I realizada en granito de mais de 700  metros de lonxitude. É un exemplo das grandes obras de enxeñería romana que chegou ata nos e tiña como finalidade o traslado de auga para o abastecemento da cidade desde os mananciais da serra de Guadarrama.

Está constituído por arquerías superpostas de arcos de medio punto construídos con grandes pedras de cantería colocadas a oso (sen argamasa que as una).
Evidencia  o dominio técnico dos romanos, pero neste caso tamén destaca polo equilibrio, o xogo dos arcos e o coidado das formas.

IV.4.6. A basílica de Maxencio
Obra do século IV d.C situada no foro romano. A función deste tipo de edificios era a de albergar a administración xudicial, adoitaban estar situados no foro da cidade e estaban organizados en tres naves, a central mais alta e ancha que as laterais, cubertas con bóvedas.

O tipo de planta e de estructura da basílica será o que os cristiáns tomen como modelo para a construcción dos seus templos.

IV.4.7. O arco de Tito

É unha obra do século I realizada en mármore que está no foro de Roma.

Os arcos de triunfo son o exemplo máis salientable da arquitectura conmemorativa romana. A finalidade é facer propaganda das victorias bélicas e do poder de Roma entre a poboación.
Poden ser de un ou tres vans e levántanse sobre piares con columnas adosadas. Sobre o arco vai un corpo chamado ático cunha lenda na que se recorda quen o mandou levantar e por que.

Relevos esculpidos no interior do arco e nos intercolumnios representan escenas da xesta romana que conmemora.

O de Tito é o mais antigo dos conservados e na súa construcción está presente o uso romano dos sistemas alintelado e abovedado. Conmemora a victoria romana sobre os xudeus, facendo referencia á toma de Xerusalén.

A diferenza dos gregos, que nos seus relevos referíanse as relación dos deuses e dos humanos, os romanos narran con esta técnica, de maneira propagandística, as súas xestas máis relevantes, instituíndo o chamado relevo histórico. Tratan de facer recoñecibles nestas representacións aos personaxes importantes e os lugares onde aconteceron os feitos. Utilizan unha técnica de esmagamento dos volumes cando queren representar planos afastados do espectador, o que lles outorga valores pictóricos, e compoñen escenas nas que as referencias á realidade son constantes.
IV.4.8 Retrato ecuestre de Marco Aurelio
É unha obra realizada en bronce que data do século II. Moitas estatuas de bronce romanas desapareceron na Idade Media porque foron fundidas para aproveitar o material, esta conservouse porque se pensou que representaba a Constantino, o emperador que deu pulo a relixión cristiá no Baixo Imperio.
Reflicte os trazos máis anovadores da plástica romana: a referencia individual a unha persoa concreta (un retrato) e a exaltación do poder imperial. A figura do emperador vai vestida coa toga romana e o corpo está sometido a certa idealización, pero a cabeza trata de representar de maneira realista ao personaxe e o cabelo rizado e a barba, que responden á moda da época, contribúen aos efectos de claroscuro. A actitude mostra a súa autoridade.

A estatua ecuestre é unha tipoloxía de invención romana que terá grande transcendencia na arte posterior, sobre todo no Renacemento e no Barroco. A técnica do traballo do bronce a herdarana os romanos dos etruscos.
Algunhas opinións dos expertos

(os textos están extraídos de edicións en castelán)

G. DUBY: Civilización latina
A cidade, co seu decorado de pedra, foi exactamente iso: o selo dunha dominación; un prestixioso teatro erixido para que o poder se manifeste periodicamente en fastosas representacións; auga disciplinada, festas, xogos, o pracer dispensado a aqueles vencidos que consentían e colaboraban. Prometéselles a incorporación rápida e completa a aquela enorme cooperativa de felicidade, construída sobre a escravitude, que pretendía ser o Imperio.
B. ZEVI: Saber ver la arquitectura

Que existe o arco en Exipto e a bóveda en Oriente antes que en Roma, pode ser interesante filoloxicamente, pero desde o punto de vista da historia da arquitectura non esvaece a contribución romana que emprega aqueles elementos para concepcións espaciais, escala e significación de todo punto diferente.
O carácter fundamental do espazo romano é estar pensado estaticamente.

A edilicia oficial romana expresa unha afirmación de autoridade, constitúe símbolos que fan sentir presente o Imperio.

E. GOMBRICH: Hª da Arte

A maioría dos artistas que traballaron en Roma foron gregos, e a maioría dos coleccionistas romanos adquiren obras de grandes mestres de Grecia ou copias delas. Pero a arte cambiou, en certa medida, cando Roma se converteu en dona do mundo. Aos artistas encoméndanselle novas tarefas e teñen que acomodar a elas os seus métodos. 

As realizacións máis sobresaíntes  dos romanos tiveron lugar, posiblemente, nas obras públicas. Todos coñecemos as estradas, os acueductos, os baños. Mesmo hoxe seguen parecendo impresionantes as ruínas das súas construccións. Un síntese coma unha formiga ao pasear por Roma entre enormes piares.
L. BENEVOLO: Introducción a la arquitectura
Nos dous primeiros séculos da era cristiá a unidade política e económica do Imperio permite, na arquitectura, un frecuente cambio de experiencias que parece chegar a un vasto sincretismo. Pero a partir do século III os estudos empezados polos constructores romanos proseguen por dúas vías ben separadas: a oriental (bizantina) e a occidental que conduce á experiencia románica: a primeira preséntase como a conclusión extrema da arquitectura antiga; a segunda sae decididamente dese ámbito e introduce o ciclo da arquitectura europea.
Considerando este dobre resultado, pódese dicir que a arquitectura romana, por un lado, desenvolve e conclúe os principios da arquitectura clásica, e por outro traballa para socavalos e preparar sucesivos desenvolvementos.

